AN  ROINN  OIDEACHAIS AGUS EOLAÍOCHTA

SCRÚDÚ  FAOI  THEASTAIS  GHAEILGE,  EARRACH 2002

________________________ 

SCRÚDÚ  LE  hAGHAIDH  CÁILÍOCHTA  SA  GHAEILGE  

_________________________ 

PÁIPÉAR  I  -  100 MARC

__________________________ 

Trí huaire an chloig don pháipéar seo (10.00 – 1.00). Cúig cheist a fhreagairt, ceann amháin ar a laghad as gach Roinn.

__________________________ 

ROINN A

1. Scríobh aiste ( thart ar dhá leathanach ) ar ábhar amháin díobh seo:-

(a) Ba chóir go gcaithfeadh gach macléinn bliain thar lear.

(b) Déanann an Córas Sláinte freastal cóir cothrom ar gach éinne sa tír.

(c) Obair dheonach sa lá atá inniu ann.

(d) An bhfuil an iomarca béime ar phroifisiúntacht i gcúrsaí spóirt ?

(e) An t-aos óg agus an pholaitíocht.

 









(50 marc)

ROINN B
2. Scríobh alt (thart ar leathanach amháin) ar cheann amháin díobh seo:-

(a) Scannán a chuir ag smaoineamh mé.

(b) Mise agus an Euro.

(c) Mo chéad charr.

(d) Ag spaisteoireacht ar shliabh.

(e) Gearán a rinne mé.

                                                                                                                                                                               (20 marc)

ROINN C

3. Athscríobh an t-alt seo a leanas agus cuir isteach an fhoirm cheart de na focail atá idir lúibíní:-

Bhí preasagallamh le déanaí ag coiste eagraithe Féile Chonnacht 2002. (Eisigh) ráiteas ag an bpreasagallamh ag (fógair) chlár-ama na n-imeachtaí.  

(Abair) sa phreasráiteas gur féile ealaíon comhaimseartha a bheadh ann, féile a (mair) cúig lá ag deireadh mhí Iúil.  Bheadh an Féile á (reachtaigh) i gcathair na Gaillimhe.  Labhair urbabhraí: “(Roghnaigh: sinn) an Ghaillimh ar an ábhar (is) í an chathair is áisiúla ó thaobh imeachtaí Gaeilge agus ealaíon de.” 

  Cuireadh in iúl dúinn sa phreasráiteas (go : teastaigh) ón gcoiste eagraithe slua mór a (tabhair) le chéile agus poiblíocht cheart a (déan) ar an bhféile sna meáin chumarsáide.  An rud ba thábhachtaí don choiste, áfach, ná go mbeadh imeachtaí ar fad na féile ar ardchaighdeán gairmiúil.

(10 marc)

4. Athscríobh na habairtí seo a leanas agus ceartaigh na leaganacha a bhfuil líne  fúthu:-

Ba é Mícheál an páiste ba (beag) sa rang. 

Is ceist an-mhór í i mbéal an (pobal).

Bhí ocras ar na páistí agus bhí trua (ag: sinn) (do: iad).

An bhfaca tú nead (an: fáinleog)?

Rinne and stailc mórán (díobháil).

Ní raibh aon stampa ar an gclúdach (litir).

Is é seo an bóthar is (díreach) in Éirinn.

Rug na Gardaí ar an (gadaí).

Amach an doras leo agus an madra (i : ndiaidh: iad).

                                                                                                              (10 marc)                                  

ROINN D 

5. Léigh an sliocht seo a leanas agus freagair, i d’fhocail féin, na ceisteanna a ghabhann leis:-

Luas san aer. Sliocht as alt le Máirtín Ó Catháin. Foinse. 17.12.2000

Leagadh béim i gclár teilifíse, scaitheamh ó shin, ar chás feirmeora as ceantar Chnoc Mhuire i gContae Mhaigh Eo, a leagadh le linn dó a bheith ag obair agus a chaill lúth na gcos de bharr na timpiste.

Tugadh an fear in otharcharr go hOspidéal Ginearálta Chaisleán an Bharraigh ar dtús, agus as sin go hOspidéal na hOllscoile i nGaillimh in otharcharr eile. Tugadh as sin é go hOspidéal Bheaumont i mBaile Átha Cliath i héileacaptar. 

Dúirt an dochtúir teaghlaigh i mBeaumont gur chreid sé féin nach mbeadh lúth na gcos agus na ngéag caillte ag an bhfear seo, dá mbeadh fáil ar sheirbhís speisialta héileacaptair san iarthar.

Cásanna mar sin a spreag an Dochtúir Jerry Cowley as an Mala Raithní in iarthar Mhaigh Eo chun gníomhú, ag súil go gcuirfí seirbhís speisialta héileacaptair ar fáil le freastal ar chásanna práinne. Is é an Dr. Cowley Cathaoirleach an choiste atá ag iarraidh an sprioc seo a bhaint amach.

Bheadh an cineál héileacaptair atá i gceist feistithe amach beagnach chomh maith le hAonad Dianchúraim in ospidéal.  Creideann an Dr. Cowley go bhfuil sé seo riachtanach anois. Go deimhin,is í Éire an t-aon tír in Aontas na hEorpa nach bhfuil a leithéid de sheirbhís aici fós.

Léiríonn suirbhé, a rinneadh le déanaí, go mbíonn seirbhís éigeandála ar an láthair taobh istigh d’ fhiche nóiméad in 80% de na cásanna práinne sa tír seo. Ach níl an scéal chomh maith sin i ngach cuid den tír. De réir an tsuirbhé úd ní shroicheann an seirbhís an meánráta tapúlachta thuas i mbeagnach 50% de na cásanna práinne i réigiúin Bhoird Sláinte an Iarthair, an Iarthuaiscirt agus Lár-Tíre.  

Tá an-tábhacht go deo ag baint le ham i gcásanna práinne, ar nós gortaithe cloiginn.  Tá héileacaptar in ann dhá mhíle a thaisteal in imeacht nóiméid amháin.  Lena chois sin, ní bhaintear an creathadh céanna as an othar agus a bhainfí as ar bhóithre na tíre seo.  Go deimhin, tá an leas a bhaineann leis an gcóras héileacaptair aitheanta in áiteanna éagsúla ar fud an domhain le fada an lá.  Faoi láthair, tá thart ar 200 seirbhís i Meiriceá agus tá córas láidir sa Ghearmáin chomh maith.

Léiríonn suirbhé atá déanta sa Ghearmáin go bhfuil buntáistí móra ag baint leis na seirbhísí seo.  Chruthaíonn an suirbhé go mbíonn an héileacaptar ar an láthair in imeacht 10 nóiméad de ghnáth.  Bíonn laghdú 15% ar an líon daoine a fhaigheann bás de bharr gortaithe cloiginn agus faigheann níos lú daoine bás ar an mbealach chuig an ospidéal.

Is léir go bhfuil ceist an chostais ag cur bac ar bhunú na seirbhíse seo in Éirinn.  Ach, de réir Dr. Cowley agus an Coiste, tá costas mór ag baint le timpistí  agus le gortaithe in Éirinn faoi láthair, gan trácht ar an bpian agus ar an bhfulaingt.  Ceapann Dr. Cowley gur beag an méid é an t-​airgead atá ag teastáil chun seirbhís a bhunú i gcomparáid leis an méid uilig a chaitear ar na seirbhísí sláinte.
1. Cén fáth nár sábháileadh lúth chos an fheirmeora ?

2. Cad é an sprioc a chuir Coiste Dr Cowley rompu ?

3. Conas a bheadh na héileacaptair atá i gceist ag Dr. Cowley feistite ?

4. Ainmnigh dhá réigiún in Éirinn a bhíonn mall ag freagairt glaonna práinne.

5. Luaigh dhá bhuntáiste a bhaineann le seirbhís den chineál seo sa Ghearmáin ?  

(10 marc)

6. Léigh an sliocht seo a leanas agus freagair, i d’fhocail féin, na ceisteanna a ghabhann leis:-

Ag séideadh na feadóige. Sliocht as alt le hEithne Fitzgerald. Foinse.

Is é Contae Chill Mhantáin bruscarlann na hÉireann de réir dealraimh.  Ach tá sé dochreidte conas mar a d’fhan an dumpáil fhorleathan mhídhleathach seo ina rún chomh fada seo.  Nílimid ag caint faoi bheart de dhrugaí luachmhara chomh beag le mála siúcra.  Tá sé fíordheacair leoraithe móra lán de bhruscar a choimeád faoi cheilt.

Bíonn léirseoirí gníomhach ar fud na tíre aon áit a bhfuil láithreán nua dumpála ar intinn ag comhairle contae ar bith.  Ach níl tada ráite ag éinne faoin dumpáil mhídhleathach.  Caithfidh go raibh a fhios ag líon mór daoine cad a bhí ar siúl – ag tiománaithe, ag feirmeoirí, ag comharsana, ag foirne na n-ospidéal b’fhéidir – ach tá tost iomlán ann faoin scéal.

Is tír bheag sinn ina bhfuil aithne ag gach éinne ar a chéile.  Ach ní hionann seo agus córas fíoroscailte.  Mar a dúirt John Horgan uair, dá dtarlódh Watergate in Éirinn bheadh a fhios ag gach éinne cérbh é Deep Throat ach ní bhrisfí Richard Nixon as an Uachtaránacht go deo!

Bhí a fhios ag roinnt mhaith d’ fhoirne na mbanc go raibh cuntais iasachta bhréige á n-oscailt ag daoine a raibh cónaí orthu síos an bóthar. Ach coimeádadh faoi rún é.  

Tá cuid den phobal a bhíonn i gcónaí ag gearán faoi cé chomh costasach is atá sé ag Binse Fiosrúcháin an chaimiléireacht a iniúchadh.  Nárbh fhearr i bhfad dá bhféadfaimis teacht ar an gcaimiléireacht go luath agus stop a chur leis seachas teacht go déanach ar an scéal nuair is ceist mhór chasta í ?  Cén fáth mar sin gur “binn béal ina thost” nuair a bhíonn uisce faoi thalamh ar siúl ?

Anois i 2001 níl aon chosaint faoin dlí d’éinne a nochtann rudaí atá cearr.  Le fada, táimid ag caint faoi oscailteacht, soiléireacht agus freagarthacht, ach ní féidir sin a chur i gcrích go hiomlán go dtí go mbeidh cosaint an dlí le fáil ag daoine a nochtann an chaimiléireacht.  Tá eagla ar dhaoine anois go mbrisfí as a bpost iad agus nach bhfaighidís ardú céime go deo, dá scaoilfidís rún faoin éagóir.

Is le linn chogadh cathartha na Stát Aontaithe a reachtaigh Abraham Lincoln dlí ar mhaithe le daoine a nochtódh dochar don Stát nó don phobal.  Ag an am ní raibh a ndóthain státseirbhíseach ann chun rudaí a riaradh, go háirithe cigirí a chinnteodh go raibh caighdeán na n-earraí a dhíoltaí leis an arm sásúil.  Mar sin tugadh cead don ghnáthdhuine cúis dlí a thabhairt ar son an Stáit i gcoinne éinne a bhí i mbun caimiléireachta agus bheadh leathchuid den luach dlite aige mar chúiteamh.  Tá athruithe tagtha ar an dlí sin anois, ach maireann bunphrionsabail Lincoln fós i reachtaíocht na Stát Aontaithe an lae inniu ar an ábhar seo.

Táimid ag plé le Binsí Fiosrúcháin le beagnach deich mbliana anuas. Is ceart dúinn anois cuid de na ceachtanna  atá foghlamtha againn a chur i bhfeidhm agus foghlaim ó dhlí Lincoln céad caoga bliain ó shin.

1. Conas a iompraíodh an bruscar chuig na hionaid dhumpála mhídhleathacha ?

2. Ainmnigh dhá ghrúpa a d’fhan ina dtost faoi dhumpáil mídhleathach.

3. Conas a dhéantar iniúchadh ar chaimiléireacht sa tír seo de réir an ailt ?

4. Conas a rinne Abraham Lincoln cúiteamh le daoine a nocht caimiléireacht ?

5. Cén Uachtarán Meirceánach a briseadh as a phost de bharr caimiléireachta ?

(10 marc)

Cur síos ar Shimone Weil, as Saol, Aibreán 1998.





Rugadh Simone Weil I bPáras na Fraince sa bhliain 1909 agus fuair sí bás sa bhliain 1943 in Ashford Shasana. Mhair sí, dá bhrí sin, ceithre bliana ‘s triocha ach is ar éigin gur chaith éinne saol chomh haisteach lena saol siúd.





Intleachtóir de bhunadh na nIúdach ab ea Simone a chaith dúthracht le cúiseanna a bhain I gcónaí leis an dream a bhí thíos – na daoine a bhí dífhostaithe, díbrithe nó faoi léigear.





Thaistealaíodh sí na mílte fada ag teagasc I ranganna do na daoine dífhostaithe agus bheadh sí ar ais ina ina seomra ranga féin an mhaidin dár gcionn agus í gan mórán codlata. Níor ith sí riamh ach an méid a bhí á fháil ag a comh-Fhrancaigh ar an gciondáil.





D’eagraíodh sí stailceanna agus ghlacadh  páirt in agóidíocht aicme chlé na Fraince. Ghlac sí páirt ghairid I gCogadh Cathardha na Spáinne, áit a ndeachaigh brúidiúlacht an dá thaobh go mór I bhfeidhm uirthi.





Chaith sí tréimhsí ag obair I monarchana agus ar fheirmeacha chun go bhfaigheadh sí taithí dhíreach ar chás na n-oibrithe.





D’fhulaingíodh sí drochthinneas cinn de shíor agus drochshláinte. Déirigh léi ar ball imeacht go Meiriceá, áit ar chuir sí spéis I gcás na ndaoine gorma. Ansin go Londain léi agus post le SaorFhrancaigh De Gaulle. Bhí díomá uirthi sa phost seo toisc nach gcuirfí í mar throdaire síochánta chun na Fraince.





Ar deireadh chlis ar shláinte Simone agus fuair sí bás in Íoclann Ashford I Sasana. Bhí naonúr I láthair ar a sochraid, Maurice Schuman ina measc, nuair a cuireadh in uaigh bhochtáin í.














